Architect Nynke Rixt Jukema: Fan bidrigings kânsen meitsje
Wenje – yn it Fryske lânskip
Hwa ’t himsels wei smyt, wurdt fan in oar net opkrigen. Dat wie wol sa likernôch, de warskôging, it boadskip, fan ien fan de oanwêzigen, dat yn de grôtfolle seal – dy ’t dat mei hantsjeklap ûnderstreke - fan café ‘de Freonskip’ yn Blauhûs opklonk nei ’t architect Nynke Rixt Jukema en forslachjower Stephen de Winter oer ‘de Kwaliteiten fan it Fryske Lânskip’ op ’e tekst west hienen foar de leden fan de Gerben Rypma Stifting. 

Wy moatte, alteast neffens de enthousiast oer har fak pratende Nynke Rixt Jukema, op ús iepenst wêze om de toloargong, de ûndergong, fan ús ieuwenâlde lânskip, dat him stadichoan, al fier foar de berte fan Kristus bigoun is to ûntwikkeljen, op to kearen. 
In protte is al op de rûchskerne fan de foarútgong tolânne kommen. De slach is dan faeks forlern, mar de kriich noch net. Der binne noch kânsen en dy moatte jo gripe. Dat hja dêrsels in bydrage oanleveret mei boartlike, creatieve ûntwerpen dy ’t it lânskip opsiere en wer in eigen antlit jaen kinne is foar de Fryske mienskip de earste winst. 
As wy de projectûnt-wikkelders, gemeenten en oare ynstânsjes gewurde litte, stiet it faei mei de takomst fan ús fiere fiersichten, kleare loften, djippe tsjuster, greidefûgels, de stilte. Dy fûgels binne nammers ek yn ’e bidelte bidarre troch roalforkavelings, djipte-ûntwettering en it oansetten fan hiele singels mei beammen, idéael skûlplak foar mûzebiters en oare rôvers. 
Romtlike oardering is mar al to gau in spultsje fan efkes in bistimmingsplan oanpasse, soms neffens de winsken fan in ûndernimmer. Op himsels is dat net slim, mar dy hat faek mar ien bilang en dat is meast net it algemiene. Wy moatte dus noed stean foar itjinge wy oerlevere krigen hawwe en by it meitsjen fan in nije kar, nije ûntwikkelings, ensafuorthinne, dêr rekken mei hâlde. De reade tried moat wêze dat wy greatsk binne op ûs lânskip sa ’t dat yn de rin fan ’e ieuwen ûntstien is. As jo dan konfrontearre wurde mei greate boartuorren foar gas en sâlt en de birjochten, nou krekt ek wer, oer ierdskoddings yn sa ’n gebiet yn Grinslân, dan sil dat hjir ek barre, ier of let, dat is har oertsjûging. Dat lit jin de grize oer de grauwe rinne. Fansels de tiid stiet net stil, mar om yn alle ús optwongen sok mei to farren dat soe ús eare to nei wêze moatte. As it nedich is moatte wy in krêftich tsjinlûd hearre litte, hwant as jo it fan in oar hawwe moatte, dan … En dat woe de sprekker dy ’t yn it bigjin oanhelle waerd der mar mei sizze. 
It forskaet yn ús lânskip is nochal great. Nearne yn ús lân is in gebiet to finen dat op sa ’n lyts oerflak sa faek in oar antlit hat, neffens de architect, noch altiid de jongste fan de provinsje. Dy kwalifikaesje is aerdich, mar jowt ek to tinken, hwant dy sitewaesje is al in jier of fiif sa. Gjin oanwaechs fan jongerein, eins, yn dit ambacht, om it oars to sizzen. 
Nynke Rixt is berne op in pleats deunby de sédyk by Swarte Haen, in plak mei fiere fiersichten oer waed en lân, mei sé- en greidefûgels, tierige bougroun en greide, in wide himel en jouns, nachts, by kleare loft genietsje fan tûzenen stjerren. De leafde foar dy eleminten is noch hieltiid net bistjurre en tsjinnet yn har deistich wurk as paedwizer. 

Yn har bernetiid mocht hja graech mei lego en oare bousystemen boartsje. Of in sniehutte bouwe as de tiid der ta stie. Dus dat bouwen, konstruearjen, siet der al bitiid yn. Ach ja, in pake fan memmekant boude yn de tweintiger jierren yn de Fryske greide Amearikaenske wynmotors, nou yndustryeel monumint, dus…

Nei it middelber ûnderwiis folge de HTS; sels hie hja mear smjucht hân op de Keunstakadeemje. Mar neffens har heit wie der mei dy oplieding gjin iens droege bôle to fortsjinjen. Ek de HTS wie net daliks itjinge hja der fan forwachte hie. Mar doe ’t hja yn it trêdde jier stage roun by architect Gunnar Daan rekke de stoppe fan en de geast út de flesse. Hja krige de guit to pakken. Boukunde, boukeunst, op de TH yn Delft waerd alsa it folgjende stasjon. Ut it heitelân wei, fier fuort fan de fiersichten, de romte, de stilte, de frisse lucht, it machtige tsjuster. 
Nei har stúdzje wer werom nei Fryslân, nei hûs. Hwat in thúskomst nei dy dochs wol binearjende drokte, lytskens, fan in greate stêd. Ien fan har earste wurkjowers waerd Hûs en Hiem, in advysorgaen fan de oerheit om de kwaliteit fan bouplannen to hifkjen yn relaesje ta de skiednis fan it gea, de omjowing. Aerdich om to bigjinnen, mar op in stuit foel de beslissing: ik bigjin foar mysels, de berte fan NRJ architectuur. De opdrachten foarmen al gau in oantrún om har creativiteit yn moaie boartlike, mar tige funksjonele ûntwerpen – byg. de wûndermoaie beamtoer, mei in boartersbeam deryn - om to setten. In gefolch soms fan de tinkwize as Mohammed net nei de berch komt, dan de berch mar nei Mohammed bringe. 
Nei it pypskoft, dat neffens de oarspronklike bitsjutting fan it wurd al lang lyn fan wetjower en oaren foar goed yn reek opgien is, kaem Stephen de Winter, journalist en eartiids programmamakker (Diogenes) foar de VPRO - dêr mocht ik thús net nei sjen, sei Nynke Rixt hiel iepen en earlik –oer itselde ûnderwerp foar it buordsje. 

Hy wie net daliks in pleiter foar itjinge de foarige sprekker foarstie. Dochs is ek hy wiis mei de frisse loft, de romte, de stilte en bisiket op syn wize de stjelp, dy ’t er him ta wenning keazen hat, yn stân to hâlden. Hy sjocht mei skeane eagen nei bygelyks it gers dat tsjintwurdich allinnich mar grien is. Net krûdich en bûnt. Perfoarst tilt it lân hjir net mear fan fé en blommen. De machtige skuorren binne faek dutsen mei asbestplaten omt pannen en binammen reid folle djûrder binne. Dat is in feit, mar jo kinne der hiel maklik eins sinnepanelen op lizze. As eltse boer en biwenner fan in pleats dat docht, dan biedt dat mooglikheden foar griene enerzjy. It eaget miskien net al to, mar de tiid hâldt gjin skoft. Wynmounen ek sa ’n ûnderwerp, dêr ’t de stuollen – leafst mei de earms op it bekling lein - ris goed foar ré setten wurde. De minsklike mjitte ûntbrekt der stadichoan oan, de romte wurdt forgriemd. Dochs soene wy dat ûnhuere greate net wolle moatte. Mar doe ’t eartiids de greate stjelpen en wynmounen yn it lânskip forskynden, sille de lju ek wolris raer guod spuid hawwe. Tiden hawwe tiden.
Yn it neipetear mei de seal waerd dúdlik dat de lju ek fine dat it net de goede kant op giet mei ús provinsje. It âldfaers erf wurdt, tominsten as it giet om romtlik oardenjen, gauris sjoen as lêstich. 
Yn de skôging fan Nynke Rixt Jukema kaem dat ek ta utering. Boppedat, de polityk is binaud foar minsken dy ’t in oar lûd hearre litte. Dat hat de wjeraksel tsjin de weryndieling wol opsmiten. It moat allegearre mei yn it sok dat fan hegerein bifarke wurdt. As jo sa ’n trinten, fleurich frommiske hearre oer hoe ’t de provinsje der neffens har ek wol útsjen kinne soe, dan is de konklúzje wol: fan ditsoarte jongerein soene der mear wêze moatte. Net de hierren oerein sette en it knyft dwers yn ’e bek, mar mei arguminten – en noch better dieden – oertsjûgje fan jins ûngerêstens en wjeraksel tsjin greate útwreidingsplannen fan yndustrygebieten, dy ’t foar miljoenen oer de rêch fan de bilêstingbiteller út de boeken skreaun wurde moatte, omt de boel eins net rendabel to krijen is. De megagemeente SWF wol nou by Snits (wer oars) nije yndustryfjilden oanlizze wylst der noch wol goed 10 hektare rinteleas leit. Datsoarte scoringsbilied moatte wy foar oppasse, hwant de kwaliteit fan ús romte giet nei gichem. Der wurdt mar raek ûntwikkele foar de koarte termyn. 
Fryslân hat in protte to bieden, mei in lânskip dat net gau syn gelikens fynt. 
Hjir kin noch noflik en ûnbiskromme sykhelle wurde. En hwat is itjinge wy natûr neame soms machtich en treffend. Bygelyks as dagen stjalprein de ierappellânnen suver splis set, dan kin de minske wakker stinne, mar hy kin it net fan natûr winne. Doe ’t ús foarteam fornaem dat it klimaet foroare en de sé hieltiid faker harren wenplak oerspielde, hegen hja dy plakken op. Hiel Westergea wie in tekken mei in prachtich patroan fan spjeldeknoppen as wenplak, de terpen. Wer letter bigoun de minske to dykjen en ûntstiene lân en marren, dy ’t ek wer bitwongen waerden, de polders wiene it gefolch. De oerlêst fan it foar de economy nedige wetter, waerd biteame troch it bouwen fan mounen, letter gemalen. Dy mounen hienen in eigen gesicht, mar de gemalen fan it wetterskip binne allegearre nuver ientoanige dingen yn it gea. In protte lju witte eins ek net hokfoar geast der yn sa ’n hokje op biskûl sit. It moat hast wol in unhuer meunster wêze, hwant der sit in tsjok izeren stek omhinne. In hiemdogge of soks?, faeks in skûlplak foar de dykgraef?, dy ’t in soarte fan ûnderkening wurden is, nou ’t yn de rin fan de jierren dy tsientallen lytse wetterskippen en polderbistjûren opdûkt, soms gewoan der ûnder skoffele binne. Great is better en nei de boarger ta ek folle machtiger. In oerlis oan de kokenstaffel mei in goede segaer yn ’e brân? Ach, ek dat wie in  kwaliteit dy ’t wy hjir hienen. Lokkich foar it bistjûr fan in bidriuw of in oerheit hat de consument net rjocht yn de rekken dat er tige machtich wêze kin. Union fait la force, stiet earne yn moaie letters yn de Steateseal skildere. Lit dat in moaie oantrún wêze om ús to skoar to setten tsjin de delgong fan ús lânskip.

